
 

 

 REVISTA SITUASAUN DEZEMBRU 2018-JANEIRU 2019 

 Sistema Atensaun no Responde Sedu (AtReS) estabelese ona iha tinan 10 liu, husi servisu 

monitorizasaun insidente violénsia ne’ebé akontese loro-loron iha kuaze Timor-Leste tomak. 

Sistema ne’e uza rede parseria monitorizadór iha baze ho halibur informasaun insidente 

violénsia. Monitorizadór ne’ebé treinadu haruka dadus insidente violénsia ba koordenadór 

Munisipiu no liu husi uza tablet komputadór, koordenadór Munisipiu haruka ba sistema baze 

de dadus nasionál ho online. Sekarik maluk sira intrese ba dadus insidente violénsia ne’ebé 

akontese bele asesu www.atres.belun.tl.  

Revista situasaun periodu Dezembru 2018-Janeiru 2019, kontinua tau matan de’it ba Munisipiu 

3, hanesan Baukau, Covalima no RAEOA iha Postu Administrativu 10 ho parseiru 

monitorizadór iha baze hamutuk 10 (feto 8 no mane 2), kada Postu Administrativu 

Monitorizadór na’in ida. Sistema AtReS rekolla dadus insidente iha munisipiu 3 de’it, tanba 

ne’e númeru dadus mós tun signifikante tebes ho razaun dadus ne’ebe Belun foti 

provisoriamente la kobre ona Munisipiu 10 desde Setembru 2017.  

ASUNTU NE’EBÉ PRESIZA TAU ATENSAUN 

 Violénsia Doméstika kontinua akontese, hamutuk 

insidente 47; 

 Insidente ho kauza odio vingansa no laran moras 

ba malu hamutuk 41; 

 Insidente violénsia liga ho membru Eis-Grupu Arte 

Marsiais (GAM) kontinua akontese hamutuk 15; 

 Violénsia Baseia ba Jéneru (VBJ) kontinua 

akontese insidente 5; 

 
 

REKOLLA INSIDENTE VIOLÉNSIA HAMUTUK 111 

IHA MUNISIPIU COVALIMA, BAUKAU NO RAEOA 

Belun ho nia Sistema Atesnsaun no Response Sedu (AtReS) iha períodu Dezembru 2018-

Janeiru 2019 rekolla dadus insidente violénsia hamutuk 111 númeru insidente ne’e konsidera 

tun 5%, kompara ho periodu fulan Outubru no Novembru 2018 hamutuk 122. Númeru 

Insidente tun iha periodu fulan Dezembru selebrasaun Natal 2018 no Janeiru tinan foun 2019, 

Ne’e tanba Governu anúnsiu operasaun konjunta entre Instituisaun Polísia Nasionál Timor-

Leste (PNTL) no FALINTIL Forsa Defeza Timor-Leste (F-FDTL) hodi patrulha iha Munisipiu 

hotu ba prevensaun konflitu no violénsia. Maski nune’e, sei akontese nafatin insidente grave, 

konfrontu entre Membru Eis-GAM iha Munisipiu Baukau, halo komunidade iha fatin refere 

senti la seguru no ta’uk. Violénsia domestika kontinua aas iha RAEOA, no Covalima. Númeru 

insidente iha RAEOA hamutuk 50, Munisipiu Baukau hamutuk 43 no Covalima hamutuk 23. 

Autor husi insidente refere, autór mane 96, autór feto 7, autór feto no mane 7 no autór husi ema 

deskoñesidu 1. Vítima husi insidente ne’e Mane 45, feto 50, feto no mane 15. Autor nia 

pozisaun maioria ema agrikultor, membru família, viziñu, estudante, membru PNTL, membru 

Eis-GAM. Violénsia doméstika kontinua akontese iha periodu ne’e hamutuk 47, dio vinganza 

no laran moras ba malu iha  insidente 41 númeru insidente entre membru Eis-GAM hamutuk 

15, iha mós insidente Membru-Eis GAM ho komunidade babain akontese hamutuk 3. Impaktu 

husi insidente ne’e kontinua mane joven ida husi Postu Administrativu Laga hetan oho husi 

grupu joven balun iha area Uai’aca Mulia, insidente ne’e akontase bainhira vitima ho nia 

kolega viajen husi Baukau ba Laga. Insidente seluk rezulta ema na’in 10 kanek todan mane 

nain 7 feto na’in 3, Kanek kaman feto 19 no mane 42, komunidade nia uma estraga no sunu 6, 

Uma estraga 4, propriedade no Motorizada sunu no estraga hamutuk 10, oho balada (Animal) 

hamutuk 3 inklui sasan seluk. Insidente ne’e halo komunidade, liu-liu feto, labarik sira sente, 

tauk, trauma no la bele hala’o atividade hanesan baibain, nune’e mós movimentu transporte 

Publiku la halo sirkulasaun iha area Postu Administrativu Baukau ba Laga. 
 

INSIDENTE HO KAUZA ODIO VINGANSA NO LARAN MORAS BA MALU 

HAMUTUK 41 

Periodu fulan Dezembru 2018-Janeiru 2019, insidente violénsia ne’ebé akontese nia númeru 

tun maibé iha fulan Janeiru 2019 konsidera insidente grave tanba rezulta ema mate, kanek 

todan, sunu estraga komunidade nia uma no propriedade, komunidade trauma, estudante no 

komunidade labele halao atividade hanesan baibain. Sosiedade no Governu preokupa tebes ba 

asaun violénsia sira ne’ebé hamosu husi membru eis-GAM, liu-liu iha Munisipiu Baukau. 

Problema odio vigansa no laran moras entre juventude membru eis-GAM no komunidade 

ne’ebé iha situasaun konflitu pasadu balun la rezolve, tanba ne’e odio vingansa kontinua la’o. 

Insidente refere hamutuk 41 akontese iha Munisipiu 3. Insidente ne’ebé akontese iha ligasaun 

ba malu hanesan kronolojia tuir mai ne’e:  

 Iha loron 08 Dezembru 2018, maizumenus oras 18:00 lokraik, ha Aldeia Samalakuliba, 

Suku Buibau, Postu Administrativu Baukau, Munisipiu Baukau. Akontese joven mane ida 

halo agresaun fíziku ba joven mane ida, tanba problema laran moras ka odio vingansa 

entre  membru eis-GAM. Insidente ne'e akontese bainhira vítima sai husi uma ba merkadu 

sosa simentu no ai-moruk ba nia inan moras, maka derepente hetan baku husi mane ida, 

sein iha razaun. Kauza husi insidente ne'e vítima hetan kanek iha ibun tanba hetan tuku 

husi mane ne’e. Kazu ne'e rejistu ona iha Polísia Eskuadra Baukau. 

 Iha loron 09  Janeiru 2019, maizumenus oras 16:00 lokraik. Iha aldeia Afacai manu, suku 

Uailili, Postu Administrativu Baukau, Munisipiu Baukau. Akontese joven mane na’in 2 

tuda no estraga mákina bomba bee iha bee matan Uailili, tanba laran moras ka odiu 

vingansa. Insidente ne'e akontese tanba autór la satisfeitu ho volume bee ne’ebé iha ba ema 

balun de’it, entaun autór xatiadu hodi estraga mákina bomba bee ne'e. Kazu ne'e rejista ona 

iha Polísia eskuadra Baukau. 
 

VIOLÉNSIA DOMÉSTIKA REJISTA IHA DEZEMBRU 2018-JANEIRU 2019, 

HAMUTUK 47 

Insidente liga ho violénsia Doméstika kontinua akontese iha Munisipiu Baukau, Covalima no 

RAEOA hamutuk 47, númeru ne’e sae 24% kompara ho revista situasaun períodu fulan 

Outubru-Novermbru 2018 hamutuk 45. Violénsia Doméstika maioria akontese iha RAEOA 28, 

Munisipiu Covalima 10 no Baukau 9. Kazu Violénsia Domestika, autoridade prosesu nafatin 

tuir lei kontra violénsia doméstika númeru 7/2010 ne’ebé iha. Tuir mai insidente ne’ebé 

akontese iha fulan Dezembru 2018 no Janeiru 2019, maka hanesan: 

 Iha loron 6 Janeiru 2019, maizumenus oras 13:20 meiudia. Iha Sub Rejiaun Pante makasar, 

RAEOA. Akontese diskute malu entre feen ho laen tanba laen abandona família. Insidente 

Totál insidente fulan 

Dezembru 2018-Janeiru 2019 

Munisipiu Insidente 

Covalima 23 

Baukau 43 

 RAEOA 50 

Totál 111 

http://www.atres.belun.tl/

ne’e mosu hahú husi laen tanba abandona hela família ho razaun laen deside lakohi ba 

buka ai-han no osan hodi sustenta nia família. Ho razaun laen abandona família ne’e mak 

feen ba hateten umane (nia família) sira atu ezizi laen hodi bele fó Barlake. Maibé laen 

lakohi nafatin atu fó barlake ba família feto, nune’e mosu diskute malu trata malu to’o halo 

asaun fíziku hanesan baku malu entre família feto baku feto nian laen no kazu ne’e seidauk 

rezolve. 

 Iha loron 16 Dezembru 2018, maizumenus oras 08:25 dader, iha sub rejiaun Passabe. Laen  

ho kondisaun lanu diskute malu ho feen ho halo asaun fíziku hasoru nian feen. Insidente 

ne’e mosu tanba laen lanu no baku nia feen, hare ba atitude no asaun agreasaun fíziku laen 

nian ne’e, nune’e oan mane ne’e ba hakalma maibé, aman la simu nune’e oan mane la 

satisfeitu no konsege baku nia Aman rasik, kona iha ulun hodi rezulta kanek. Kazu ne’e 

rezolve ona entre família. 

Violénsia Doméstika sai asuntu nasionál, kulturál Patrialkal ne’ebé forte iha sosiedade Timor-

Leste, maske Lei Númeru 7/2010 Lei Kontra Violénsia Doméstika iha ona, maibé maioria 

komunidade seidauk kumpriende ho di’ak. Kauza husi Violénsia Doméstika maka hanesan 

dezempregu, hahán laiha no osan la iha, hemu tua lanu no Jogu ilegál sai fatór importante 

ne’ebé Governu presiza tau atensaun. 
 

INSIDENTE VIOLÉNSIA LIGA HO MEMBRU EIS-GRUPU ARTE MARSIAIS 

KONTINUA AKONTESE HAMUTUK 15 

Asaun violénsia entre membru eis-Grupu Arte Marsiais (GAM) sei kontinua akontese, númeru 

insidente ne’e tun 8% iha fulan Dezembru 2018-Janeiru 2019 ne’e, kompara ho revista 

situasaun periodu fulan Outobru-Novembru 2018 hamutuk 18. Maske nune’e insidente iha 

periodu ne’e maioria akontese iha Munisipiu Baukau, rezulta sunu uma no estraga propriedades 

komunidade nian. Situasaun ne’e nia impaktu halo komunidade, autoridade lokál no Órgaun 

soberania sira kontinua preokupa. Tanba situasaun refere halo komunidade la sente seguru hodi 

halao atividade loro-loron, preokupa no lamenta tebes, tanba membru eis-GAM kontinua halo 

movimentu no rai odio vingansa ba malu hodi hamosu violénsia, hanesan hana malu ho rama 

ambon no konfrontu entre sira. Insidente sira ne’e akontese iha Munisipiu 2, hanesan Baukau 

no Covalima. Entretantu iha RAEOA livre husi asaun violénsia husi membru eis-GAM. Dadus 

hatudu katak fulan Dezembru 2018 no Janeiru 2019, iha insidente hamutuk 15 husi membru eis 

-GAM. Maioria akontese iha Munsipiu Baukau hamutuk insidente 13 no Covalima akontese 2. 

Tuir mai insidente konfrontu husi membru eis-GAM sira balun husi dadus monitorizasaun 

fulan Dezembru 2018 – Janeiru 2019 ne’ebé akontese: 

 Iha loron 8 Janeiru 2019, maizumenus oras 19:30 kalan. Iha Aldeia Buile'e, Suku Bahu, 

Postu Administrativu Baukau, Munisipiu Baukau. Akontese konfrontu entre membru Eis- 

GAM. Insidente ne'e akontese bainhira membru Eis-GAM  A balun hamutuk ho família ba 

mate uma, depois to’o iha mate uma komesa mosu provokasaun ba malu no ameasa fíziku 

ba malu entre membru eis GAM B ne’ebé partisipa mós iha mate uma, maske nune’e la 

konsege akontese buat ida, tanba hetan intervensaun husi família sira iha mate uma, depois 

bainhira membru eis -GAM B no família sira fila ba uma no to’o iha uma mak derrepente 

hetan asaltu husi membru Eis-GAM A sein iha razaun. Impaktu husi insidente ne'e rezulta 

membru eis-GAM husi B ida hetan kanek iha liman, tanba hetan hana husi autór sira. Kazu 

ne'e rejistu ona iha PNTL eskuadra Baukau hodi prosesu tuir lei. 

 Insidente iha leten kontinua akontese iha loron 9 Janeiru 2019, maizumenus oras 24:00 

kalan boot. Iha Aldeia Macadai, Suku Bahu, Postu Administrativu Baukau, Munisipiu 

Baukau. Akontese konfrontu membru eis-GAM, tanba problema entre membru eis-GAM. 

Insidente ne'e akontese, tanba problema ne’ebé akontese iha dia 8 Janeiru 2019, iha aldeia 

Buile'e, Suku Bahu, Postu Administrativu Baukau. Bainhira membru eis-GAM balun ba 

mate uma hodi partisipa serimónia funerál, mosu provokasaun entre membru eis-GAM 

seluk no bainhira membru eis-GAM ida atu fila ba uma hetan atake husi membru ida seluk 

iha dalan klaran sein razaun. Impaktu husi insidente ne'e uma adat ida hetan Sunu, uma 

residensia komunidade ida no dapur ida mós hetan sunu, ema na’in ida kanek kaman, nain 

ida kanek grave, oho fahi 1 no kanek 1. Kazu ne'e rejistu ona iha polísia eskuadra Baukau 

hodi prosesu tuir lei no submete ona ba parte kompetente hodi prosesu tuir lei. 

 Iha loron 31 Janeiru 2019, maizumenus oras 10:43 dader. Iha Aldeia Suli-wa, Suku 

Buruma, Postu Administrativu Baukau, Munisipiu Baukau. Akontese grupu membru eis -

GAM halo agresaun fisiku ba malu, tanba problema arte marisiais. Insidente ne'e akontese 

bainhira membru eis-GAM ida halo konvoi akompaña kolega nia mate isin husi hospital 

referal Baukau atu ba Postu Administrativu Laga, depois to’o iha dalan halo provokasaun 

ba malu hodi asalta fíziku uza fatuk (tuda malu). Impaktu husi insidente ne’e sunu uma 2 

dapur 1 no motor 3. Kazu ne'e polísia halo prosesu no submete ona ba Ministeriu Publiku.  

Maske nune’e, servisu husi Belun nia Ofisial Monitorizasaun & Avaliasaun Programa FPS 

dadalia ho membru komunidade, hetan katak, komunidade iha area akontesimentu preokupadu 

tebes no tauk. Komunidade husu atu ba oin insidente hanesan ne’e la bele akontese tan, hodi 

halo grave sira nia situasaun. Iha Tempu ne’eba komunidade iha area akontesimentu forma 

grupu hodi halo vijilánsia iha tempu kalan iha area sira nia hela fatin, hodi antesipa konflitu. 

Feto, labarik, katuas no ferik sira hela deit iha uma maibé sira la toba normal tanba tauk no 

trauma. Situasaun ne’e la’o kuaze fulan ida. 
 

VIOLENSIA BASEIA BA JENERU (VBJ) INSIDENTE IHA 5 

Insidente liga ho kauza husi Violénsia Baseia ba Jéneru (VBJ) iha fulan Dezembru 2018 – 

Janeiru 2019, hamutuk insidente 5. Insidente iha RAEOA 3, Baukau 1, no Covalima 1, 

Insidente violénsia bazeia ba Jéneru iha 3, asediu seksual 1 no Insestu 1. Autor husi insidente 

ne’e kuaze mane hotu.  

 Insidente ida akontese iha loron 23 Janeiru 2019, maizumenus oras 09:00 dader, iha Sub-

Rejiaun Passabe, RAEOA akontese diskute malu entre autór ho labarik feto minoridade ho 

tinan 14, tanba labarik feto ne’e isin rua (Gravida). Insidente ne’e mosu hahú husi família 

vítima, husu tuir vítima tanba hare vítima nia kondisaun isin-rua fulan 4, nune’e vítima 

deklara katak iha autór na’in 4 mak halo asaun violasaun seksuál hasoru vítima iha tempu 

ne’ebé la hanesan, Nune’e kontinua bolu autór hodi rezolve. Iha tempu rezolve mosu 

diskute malu entre vítima no autór tanba autór defende katak la halo asaun ne’e, nune’e 

kontinua diskute malu to’o autór deklara loloos katak halo duni asaun ne’e hasoru vítima. 

kazu ne’e autór na’in 4 prontu atu fo multa ne’ebé kada autór multa karau aman boot 1 no 

Impaktu husi Insidente 

Atividade programa Feto Pas no Seguransa: 

 Belun liu husi Programa Feto Pas no Seguransa fasilita treinamentu kona-ba “Hakbiit 

Rekursu no Jestaun Fundus Ki’ik ba grupu komunidade. Treinamentu ne’e halao iha 

Munisipiu Baukau, Covalima no RAEOA, Atividade formasaun refere halao loron 3 kada 

Munsipiu. Abertura iha formasaun ne’e ofisialmente loke husi Autoridade Governu lokal, 

hanesan Administrador Postu. Fasilitador treinamentu ne’e mai husi NGO Belun ema na’in 

2 no formador husi parseiru Instituto de Apoiu Ao Desenvolvimento Empresarial (IADE), 

ema na’in  6 (kada Munsipiu ema na’in 2). Partisipante hamutuk 94, feto 80 no Mane 14. 

Partisipante hirak ne’e mai husi Grupu feto, membru Rede Prevensaun no Responde 

Konflitu (RPRK), Konsellu Polisiamentu Komunitariu (KPK), no Monitor Belun.  

Objetivu husi treinamentu, 1). Atu partisipante bele iha abilidade no koñesimentu ne’ebé 

kle’an kona-ba oinsá hakerek proposta no jestaun fundus ki’ik hodi sai bukae ba 

dezenvolve ekonomia sustentável iha família no komunidade. 2). Ho abilidade no matenek 

ne’ebé sira iha bele hadi’a sira nian 

ekonomia hodi hamenus dependensia 

ekonomia ba ema seluk no bele redús 

violénsia bazeia ba jéneru iha 

sosiedade. 3). Atu partisipante feto 

fiar‘an no kreativu hodi buka solusaun 

no partisipa iha prevensaun konflitu no 

harii Pás. Programa Feto Pas no 

Seguransa liu husi treinamentu ne’e 

hetan fundus husi Governu Japaun 

apoiu liu husi UNWOMEN. 
 Iha tempu hanesan mós Belun nia 

Official Monitorizasaun no Avaliasaun (M&A) husi programa Feto Pas no Seguransa 

(FPS) hala’o mós Monitorizasaun no Avaliasaun (M&A) liu husi intrevista no fahe 

kestionariu ba parseiru sira ne’ebé mak sai benefisioriu husi programa refere, hodi hetan 

informasaun atu ikus mai bele avalia rezultadu implementasaun atividade husi  programa 

ne’e rasik.. 

 Dili, 17 Janeiru 2019, Diretór Belun ho nia ekipa 

halo reuniaun ofisial ho Sekretária Estadu ba 

Igualdade no Inkluzaun, S.E Señora Maria José da 

Fonseca de Jesus ne’ebé akompaña husi Diretór 

Jerál Señor Armando da Costa ho Señor Fidelis 

Bery nudár Apoiu Legál ba Sekretária Estadu ba 

Igualdade no Inkluzaun iha salaun Maria Tapo SEII. 

Objetivu sorumutu hakarak atu rona polítika SEII 

iha oitavu Governu Konstitusionál nomos fahé informasaun kona-ba Belun nia servisu 

espesialmente iha area prevensaun konflitu, mediasaun no rezolusaun disputa rai, 

programa apoiu Polísiamentu komunitária no Programa Feto Pas no Seguransa ne’ebé hare 

kontinua rekolla mos dadus insidente ho nia prosesu liu husi Belun nia sistema Atensan no 

Responde Sedu (AtReS), kapasitasaun ba grupu feto rurál ne’ebé vulneravel no 

monitorizasaun no avaliasaun. Nomos haforsa parseria ba kooperasaun servisu hamutuk 

iha futuru iha area prevensaun konflitu liu-liu kona-ba sensibilizasaun jéneru iha país ida 

ne’e. 

Aprezentasaun kona-ba sistema AtReS ba Australian Volunteers International 

(AVI) 

Loron Sesta-feira, 25 Janeiru 2019, Belun halo 

aprezentasaun programa prevensaun konflitu liuhosi 

Sistema Atensaun no Responde Sedu (AtReS) ba 

parseiru Belun, husi Australian Volunteers International 

(AVI) iha Salaun enkontru Belun, Farol Dili. Ho 

objetivu atu hatudu dadus monitorizasaun ho nia tipu 

konflitu ne’ebé mak durante ne’e Belun deteta hamutuk 

parseiru monitorizadór sira iha nivel Munisipiu. 

Partisipante husi ekipa Belun (feto 2; mane 4), Husi 

AVI marka prezensa mós Jestor programa ho kolega 

voluntáriu foun sira hamutuk na’in 14 (feto 8 no mane 6). Loron 28 Marsu 2019, iha loraik 

tuku 15.00 otl, Belun mós hetan fiar husi parseiru Ba Futuru hodi aprezenta dadus online ka 

oinsá asesu ba Sistema AtReS, ba partisipantes lideransa feto hamutuk 18, kompostu husi 

Munisipiu RAEOA, Covalima no Baukau.  

 

 

Foto 1: Enkontru Ekipa Belun ho Sra. Maria 
José da Fonseca de Jesus, SEII 

Foto 2: enkontru ekipa Belun aprezenta 
Sistema AtReS ba Voluntáriu AVI 

Foto  1: Atividade Treinamentu ba Grupu Feto iha RAEOA 



 

Sistema AtReS implementa husi NGO Belun ho suporta husi UN Women hetan fundu husi Povo japão liu husi programa Feto Paz no Seguransa  (FPS). Atu hetan infomasaun barak liu tan kona-ba Sistema AtReS ka atu hare publikasaun seluk, 

favor vizita: http://www.belun.tl. 5 

KONA-BA REVISTA NE’E 

Revista situasaun ne’e relata kona-ba asuntu xave relasiona ho insidente violénsia no tendensia 

husi dadus monitorizasaun liu husi Sistema Atensaun no Responde Sedu (AtReS) Timor-Leste 

durante Dezembru 2018-Janeiru 2019, Revista Situasaun ne’e kobre de’it Munisipiu 3 Baukau, 

Covalima no RAEOA, tanba iha fulan refere Belun la iha rekursu ne’ebé sufisiente atu apoiu ba 

monitorizasaun rekolla dadus ba munisipiu seluk. Belun esforsu atu fahé informasaun ne’ebé 

up-to-date no serteza ho dadus atual. Hanoin katak, situasaun ne’e bele hetan mudansa ho 

lalais, ami agradese no simu informasaun seluk ne’ebé bele karifika ka update dadus ne’ebé 

ami iha liu husi AtReS.  

 

 

 

 

 

 

 

 

 

 

 

 

 

 

 

 

 

 

 

 

 

 

 

 

 

 

 

 

 

 

 

 

 

 

Informasaun kle’an liu iha www.atres.belun.tl  

Luis da Costa Ximenes, Diretór ONG Belun, luis.belun@gmail.com   

Marilia Oliveira da Costa, Jestór Sistema AtReS: bylah.belun@gmail.com   

mailto:luis.belun@gmail.com
mailto:bylah.belun@gmail.com

